
Argazkilaria 
2016an argitaratutako Kurik II.ean, 
Luis Cenigak ateratako argazki 
eder bi erabili genituen 1917ko 
aeroplanoen gaineko artikulua ilus-
tratzeko. Izan ere, guk dakigula, 
momentu hartan atera ziren argaz-
ki bakarrak dira, beraz, balio handi-
ko dokumentuak, apartak benetan. 

III. Kurik honetan ere, Luis Ceni-
garen argazkiak erabili ditugu Patxi 
Juaristiren artikulua irudiz horni-
tzeko (Gerra zibila Lekeition eta 
Lekeitioko Frontean: 1936ko uz-
tailetik urrira arteko egunak, 146. 
orrialdean). Gerra sasoiko argazki 

ezezagun eta argitaragabekoak utzi 
zizkigun Luisek. Dokumentu bikai-
nak hauek ere.

Argazki bildumatxo hau bere 
alaba María Luisa Ceniga Cenigak 
utzi zuen Lekeitioko Udal Artxi-
boan, kopiak atera eta berton gor-
detzeko.

Luis Ceniga ezagutzera ema-
tea interesgarria begitandu zaigu 
oraingoan. Eta ez bakarrik argazki-
lari ona izan zelako baizik eta bere 
bizitza, bai Zita enperatrizarekin, 
bai eta 1936ko gerrarekin lotu ahal 
dugulako, besteak beste.Luis Ceniga

Luis Maria Ceniga 

Arriandiaga 

Mundaka, 1881 - Bilbo, 1948

Maite Garamendi Rey



ROMPEOLAS. Julio de 1936 – El día 17 se sublevan los militares y da comienzo la guerra civil que proba-
blemente será dura, terrible, y más larga de lo que se creía los primeros días. A los pocos días llega a la vista de 
Lequeitio un torpedero alemán y el comandante y un oficial van al ayuntamiento a saludar al Comité de De-
fensa y de allí al hospital de la cruz roja instalado en el palacio Uribarren. Esta visita probablemente habrá sido 
con objeto de recoger información del estado de los pueblos de Vizcaya y Guipuzcoa (pues ha visitado varios).
En Lequeitio hay paz.

 Seguru alemanak 
espijaten ebixala…

Medikua
Argazkiak ateratzeko zaletasun handia zeukan 
Luisek, baina ogibidez sendagilea izan zen.

Luis Maria Ceniga Arriandiaga Mundakan 
jaio zen 1881ean. Bere gurasoak, Pedro Ce-
niga Elespuru eta Clara Arriandiaga Larrinaga, 
mundakarrak ziren. Ez dakigu gauza handirik 
bere gurasoez, bai ordea bere aita-amagina-
rrebez. Izan ere, bere aitaginarreba Rafael Ce-
niga Elespuru (Mundaka, 1842) pobreentzako 
mediku-zirujaua izan zen Lekeition, gutxienez 
1878tik, Udalak kontratatua. Amaginarreba, 
Guadalupe Erkiaga Arana, Lekeition jaioa zen 
1852an. Kontuz, ez nahastu, Pedro (aita) eta 
Rafael (aitaginarreba) Ceniga Elespuru, anaiak 
ziren, beraz, gure Luis eta bere emazte izan-
go zen Maria Luisa Ceniga Erkiaga (Lekeitio, 
1890), lehengusuak. Luis Ceniga Arriandiaga 
eta Maria Luisa Ceniga Erkiaga Arantzazun ez-
kondu ziren 1917. urtean.

Luis Ceniga Arriandiaga medikuntza eta 
kirurgian lizentziatu zen Madrileko Medikun-
tza Fakultatean. Aitaginarreba, Rafael 1906ko 
maiatzean hil zen eta Luisek berak ordeztu 
zuen behin-behinean mediku-zirujau legez, 
harik eta urte amaieran Lekeitioko Udalak 
mediku titular izendatu zuen arte. 1916tik 
1917ra, Estatu Batuetara joan zen Luis odon-
tologia ikastera, aurretik Lekeitioko Udalari 
baimena eskatuta. Eta 1917tik 1937ra arte 
mediku-haginlari aritu zen Lekeition.

Mediku ona behar izan zuen Luisek, Udal 
Artxiboko dokumentuetatik ondorioztatu 
daitekenez. 1918ko gripe-izurrite bortitzean, 
adibidez, bera hasieratik kutsatuta egon arren, 
portaera bikaina agertu zuen herriarengana-
ko, eta Lekeitioko udalak eskertu eta zoriondu 
egin zuen horregatik.

Osatzen hasita zegoela zera idatzi zion 
bere lankideari:

Amigo Pepe: me levanté ayer por 1ª vez y 
hoy voy a tomar yemas de huevo para empezar. 
Trece días de fiebre con solo una taza de café 
con leche al día enervan mucho así que estoy sin 
fuerza alguna. Quisiera poder empezar a visitar 
el próximo martes o miércoles para cuya fecha 
ten la bondad de prepararme distrito pero los 
primeros días solo podré asistir a enfermos de 
piso bajo, piso 1º y 2º; subir más será material-
mente imposible. La orden te ruego me la prepa-
res a letra a máquina y sello del Ayuntamiento 
pues la fijaré a la puerta de la casa. Tuyo a.a. 
Ceniga. No olvides que el Hospital y Hospicio 
debo visitar yo este mes.

Bestalde, Ahotsak.eus proiektuko (Euskal 
Herriko hizkerak eta ahozko ondarea bildu 
eta hedatzeko proiektua) Nerea Goiriak ja-
sotako elkarrizketen artean, Julian Akarregi 
lekeitiarrak kontatzen du nola salbatu zuen 
Luis Ceniga medikuak bere anaia:
–Pleubia etorri jakon anaixiari, Josebari , ta 
hamen eguan, mediko bat eguan hamen ona, 
nik ez dakit zelan Lekitton ez dotsien hareri 
ipiñi kale baten ixena. Egixa da e? Egixa da e? 
Ha, ha ez zan ixan Leketton eoteko medikue. 
–Ze mediku zan?  
–Don Luis Zeniga, Don Luis Zeniga. Esan 
eutsan aittari, gure aitten laun handixa zan. 
Aittari esan otson /esatson/: “Julian, semia... 
ez dau egun birik eingo e? Ta nahi ba dozu /
bozu/ neuk operako dotsut”. Ta aittak esan 
otson: “Ba opera”. Batzokixan opera eben. 
Hortxe batzokixen. Han daoz begi bi, zu-
luek. Neu eoten nintzan, zera ba “pruebia”, 
neskakin, bertan eoten zirinak, Solanonekuak 
eta Carmen ta… eoten zien, Nieves ta horrek 
aiztak ta Carmen “Antzarra” ta. Geu be kurak 
eitten anaixiari. Ta hurrengoko egunin esan 
eutsan berak Don Luisek esan eutsan: “Julian, 
semia libre dao, salbata dao semia” Ta, klaro, 
atara eutsezan harek danak ta hainbeste 
egunin ibilli giñin, kurak eitten eutsezen 
anaixiari, Josebari. Han dao [...]. Ha medikua 
ez zan ixan Leketton eoteko medikue. “Era, 
eminencia era aquel”. Don Isidro ta modukua, 
eminentzixa zan ha. Ta begiratu /beittu/, 
kale bat be ez deutse ipiñi hai gixonari, ta 
afusilla nahi ixan eben ha. Francok, Francok, 

afusilla nahi. Bai. 
–Ze ba? 
–Ba, nazionalisti zalako. Afusilla nahi 
ixan eben ha, ta botuk eta firmak 
eta bota ta jentik eta para eben.

Transkripzioaren egileak: Aner Arrate Quintana 

eta Gotzon Galletebeitia Bilbao (Lekeitioko institutua).

1922an Zita enperatriza Lekeitiora etorri 
zen, alargun eta bere 8 seme-alabekin, eta 
urte batzuk egin zituen berton bizitzen. Urkijo 
kondeak hala eskatuta, Luis Ceniga izan zen 
Zita enperatrizaren eta bere familiaren me-
dikua. Hori horrela, Cenigak harreman estua 
izan zuen famili inperialarekin. Eta, nola ez, 
argazkiak atera zizkien, batzuk ezezagunak 
orain arte, ikusi ahal duzuen legez. Beste ba-
tzuk berak Zitak eman zizkion. 

Luis Cenigak gutun-komunikazioa man-
tendu zuen Zitarekin. Bere alaba Maria Lui-
sak karta batzuk erakutzi dizkigu. Bitxia da 
Zitak berak ez zituela bere eskuz idazten 
gutunak. Beti beste norbaitek idazten zituen 
bere ordez: “Su majestad…”. Sinatu ere ho-
rrela egiten zuten: “Por orden de la empera-
triz su majestad y reina”. Distantzia manten-
tzen zuen. Gutun gehienak Lekeitiotik aldeta 
zegoenean idatzi zizkion Zitak Luisi. Bere se-
me-alaben osasunaren gainean idazten zion 
sarritan, Luisi aholku medikua eskatuz. Ikus 
daiteke estimu handian zeukala Zitak Luis 
Ceniga. Gero ikusiko dugu, Zitaren esku-har-
tzea ezinbestekoa izan zela frankistek Luis 
fusilatu ez zezaten.

Familia Inperialaren egoitza Steenockerzeel herrian (Belgika)

Bruselan, 1929ko abenduaren 21ean
La Vanne kalea 47,
Doktore maitea
Enperatrizak, enperadoreak eta gainerako seme inperialek, zorionak 
eman eta urte berri ona opa dizue. Jainkoari esker, danok gaude ondo. 
Steenockerzeel ez denez oraindik amaitu, famili inperialak Luxenburgon 
pasatuko ditu oporrak. Hile amaieran, sei gorentasun gazteenak Villard 
de Lansera joango dira aste batzuk pasatzera.
Zorionak,
(Sinadura)



Egurrola, Lauzirika, Alonso eta Ceniga, 1936

Politika gustoko zuen Luis 
Cenigak eta pertsona konpro-
metitua izan zen bere ideie-
kin. Errepublikazale sutsua, 
II. Errepublika aldarrikatu 
zenean bere etxeko portuko 
balkoira irten omen zen ban-
dera errepublikarra eskuetan 
eta “Gora Errepublika” oihu-
katuz. ANVko sortzaileetari-
koa izan zen Lekeition (Ac-
ción Vasca). 1936ko estatu 
kolpearen ondoren, “Comité 
de Defensa de la República” 
zelako batzordean parte har-
tu zuen. Ordutik, Uribarren 
jauregian kokatu zen Gurutze 
Gorriaren odol-ospitalea, eta 
Luis Ceniga ohorezko zuzen-
dari izendatu zuten bertan 
egindako mediku bolondres 
lanak eskertzeko. Begiratu 
argazkia, berak Luisek atera-
takoa da. Uribarren jauregiko 
atzeko aldean hiru erizain eta 
gizon bat ikusten dira. Haien 
izenak bere argazki-albu-

mean idatzi zituen: Egurrola, 
Lauzirika, Alonso, Ceniga, 
1936. Ceniga, eskumakoa, 
bere alaba Dolores da. Dio 
Maria Luisak, bere aita Luisek 
lan handia egin zuela herrita-
rrei erizaintza irakasten, ikas-
keta ofizialak aurrera atera 
zitzaten.

1937ko apirilean, Aste-
rrikako gerra-frontea zehar-
katu eta frankistak Lekeition 
sartzeko zeudela, Cantabria 
eta Asturias aldera alde egin 
zuen herriko bapor batean, 
esan baitzioten Lekeition 
geldituz gero fusilatu egingo 
zutela. Frankistek Gijonen ha-
rrapatu zuten urriaren 26an. 
Lekeition, segurutik Luis pre-
sionatzeko, bere seme Rafael 
atxilotu zuten. 15 urte zituen 
orduan eta Deustuko Uniber-
tsitatean euki zuten preso. 
Irakurri Ramon Ibarrak, ordu-
ko alkateak, Luisen gainean 
bideratu zuen txostena.

Errepresaliatua

Luis Ceniga Larrinagako espetxean egon zen atxilotu-
ta eta lehenbiziko epaiketan, heriotza-zigorra ezarri 
zioten. Lekeitiarrek, mediku ona zela iritzita, sinadu-
rak batu zituzten fusilatu ez zezaten (gerora, eskaera 
sinatu zutenek isun bat ordaindu behar izan zuten). Ju-
lian Akarregik ere badio Ahotsak-ek egindako elkarriz-
ketan, herriak medikuaren alde egin zuela. Bere alaba 
Maria Luisak kontatu digu bere amak, Luisen emaz-
teak, estututa, Zita enperatrizari eskatu ziola laguntza 
eta, haren eraginez, heriotza-zigorra kommutatu egin 
ziotela (Zita 1929an aldeta zegoen Lekeitiotik Belgi-
kara). 1937ko abenduaren 19an, Gudemus baronesak 
Maria Luisa Cenigari idatzi zion, Zitaren partez, esate-
ko arazoa konponduta zegoela, ez zeukala bere sena-
rraren bizitzagatik arduratu beharrik. 



Luis Ceniga 
familiarekin

Luis Ceniga atxilotuta egon zen bitartean, bere emazte Ma-
ria Luisa eta alabak ere etxeko arrestoa jaso zuten, 1937ko 
maiatzaren 19ko gutunean ikus daitekeenez. Udaletxetik 
ere edozelako aginduak jasotzen zituen emakumeak, irakurri 
1938ko otsailaren 23ko gutuna. Auskalo zer izango ziren di-
relako “letreros poco decorosos para el Nuevo Régimen”….

Lekeitioko Udaleko langile legez espedientea zabaldu zio-
ten Luis Cenigari 1937ko maiatzaren 18an hasitako “garbi-
keta” prozesuaren ondorioz. Aritz Ipiña Bidaurrazagak ondo 
azaltzen du udal langileekin gertatutakoa oraintsu argitaratu 
duen liburuan (La depuración de las empleadas y empleados 
municipales en Bizkaia durante la guerra civil y la dictadura 
franquista: 1936-1976). 28 langiletik 14 berehala zigortu 
zituen eratutako udal berriak, frankistek herrian sartu baino 
lehen alde egin zutelako. Euren karguetatik kendu zituzten 
gorri-separatistekin aldeteagatik. Luis Ceniga tartean ze-
goen. Plaza haiek, etorkizunean betetzeko geratu ziren eta 
alkate berriak behin-behineko ordezkoak izendatu zituen, 
euretarikoen artean aukeratutakoak noski.

1938ko abenduaren 15ean berriro epaitu zuten Luis Ce-
niga eta 12 urte eta egun bateko kartzela zigorra jaso zuen. 
Azkenik, urte bi eta sei hilabete bete zituen kartzelan, bertan 
ere erizaindegian lanean, bertako medikuak hala aginduta. 
Alabak kontatu digu presoen egonaldiak erizaindegian apro-
pos luzatzen zituela hobeto elikatuta irten zitezen. 1940ko 
abuztuaren 14an irten zen espetxetik.

Bere ideien ondorioz espetxeratu eta zigortu egin zuten 
Luis eta gehiago ez zen Lekeition mediku arituko. Birritan 
baino ez zen herrira hurreratu, bietan ezkutuan eta bisita 
medikuak egiteko. Kartzelatik irten zenean Bilbon zabaldu 
zuen kontsultategia. Batez ere mediku-haginlaria izan zen. 
Dio bere alabak, hala ere, lekeitiar asko joaten zitzaiola Bilbo-
ko kontsultategira.

Luis Ceniga Bilbon hil zen 1948. urtean, gazte, beste asko 
bezala, gerran bizi izandakoak osasuna janda.

